R E L A C I O N

PËR

PROJEKTLIGJIN

PËR DISA SHTESA DHE NDRYSHIME NË LIGJIN NR. 10304, DATË 15.7.2010 “PËR SEKTORIN MINERAR NE REPUBLIKËN E SHQIPËRISË”, TË NDRYSHUAR

I.      QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i hartimit të këtij projektakti është përmirësimi dhe lehtësimi i procedurave ligjore për shoqëritë që ushtrojnë veprimtari minerare në Republikën e Shqipërisë.

Menaxhimi i veprimtarisë minerare në zbatim të ligjit nr.10304, datë 15.07.2010, “Për sektorin minerar në Republikën e Shqipërisë” të ndryshuar dhe akteve nënligjore të dala në zbatim të tij, ka nxjerrë në pah nevojën e ndryshimeve ligjore.

Amendimet  legjislative, të përfshira në draftin e projektligjit përfshijnë një sërë shtesash, përmirësimesh dhe riformulimesh, të cilat synojnë përditësimin e tij me zhvillimet e reja në fushën e veprimtarisë minerare.

Nevoja për ndërhyrje në ligjin nr.10304, datë 15.07.2010, “Për sektorin minerar në Republikën e Shqipërisë” të ndryshuar u kushtëzua nga zbatimi në praktikë i cili evidentoi nevojën për ndryshime të ligjit ekzistues.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Miratimi i këtij projektligji është i planifikuar në programin analitik të projekt akteve të Këshillit të Ministrave për vitin 2024.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Në këtë projektligj janë vlerësuar t’i jepen zgjidhje disa prej problematikave kryesore të evidentuar, siç janë:

· Me qëllim nxitjen dhe inkurajimin e veprimtarive të kërkim-zbulimit për shtimin e potencialit të rezervave minerare, veçanërisht atyre deficitare në rajon dhe BE, në projekt akt është parashikuar dhënia e lejeve të kërkim-zbulimit me procedurë të hapur, për të gjitha zonat për të cilat nuk ka informacion gjeologjik si dhe ato zona për të cilat ka informacion gjeologjik, por ka interes për studim më të hollësishëm dhe besueshmëri më të larte në lidhje me të dhënat për zonën.

· Shoqëritë minerare të licensuara gjatë ushtrimit të veprimtarisë së tyre, për shkak të problematikave të ndryshme, kanë të drejtë të kërkojnë pezullim të përkohshëm të  veprimtarisë së shfrytëzimit. Aktualisht ligji nuk ka të përcaktuar një afat kohor për pezullimin e veprimtarisë. Për këtë arsye në draftin e ligjit është përcaktuar e drejta për të kërkuar pezullim deri në 1 vit, e cila vlerësohet nga struktura përgjegjëse dhe miratohet nga ministria. Duke qënë se tre vitet e para të veprimtarisë minerare janë kryesisht vitet kur kryhet investimi, është përjashtuar mundesia e pezullimit në këto tre vite.

· Në Vendimin e Këshillit të Ministrave nr. 888, datë 27.12.2022 “Për rastet e dhënies në përdorim dhe për ndryshimin e kategorisë së përdorimit, procedurat dhe dokumentacioni përkatës për ndryshimet e sipërfaqeve dhe pakësimin në volum nga fondi pyjor kombëtar apo zgjerimin e tyre”, përcaktohet se: 
“ 1. Personi fizik ose juridik, që kërkon të kryejë procedurën për ndryshimin e kategorisë së përdorimit dhe pakësimin në volum të një sipërfaqeje nga fondi pyjor kombëtar, bën kërkesën nëpërmjet portalit qeveritar e-Albania.”

Për këtë arsye në projekt akt është hequr parashikimi për paraqitjen e kërkesës dhe dokumentacionit përkatës nga zotëruesi i saj në ministrisë përgjegjëse për veprimtarinë minerare.

· Një nga problematikat e hasura gjatë zbatimit të veprimtarisë minerare është fakti që  vlerësimi i vlerës së garancisë së rehabilitimit kryhet në momentin e marrjes së lejes minerare. Në përfundim të afatit të vlefshmërisë së lejes minerare vlera reale e rehabilimit është më e lartë se ajo e parashikuar, për këtë arsye në projekt akt është parashikuar përditësimi i kësaj vlere sipas çmimeve të tregut.

· Ligji minerar ka parashikuar detyrimin e shoqërive minerare që në përfundim të afatit të lejes minerare të rehabilitojnë zonën në të cilën kanë kryer veprimtarinë, por nuk ka të përcaktuar afatin se për sa kohë duhet të kryhet ky rehabilitim. Për këtë arsye në këtë projekt akt u parashikua një afat deri në 18 muaj për kryerjen e rehabilitimit. 

· Gjithashtu në projekt akt është parashikuar se në rast zotëruesi i lejes minerare ka braktisur zonën e lejes për 18 muaj, garancia e rehabilitimit e depozituar kalon në favor të shtetit.

· Mënyra e depozitimit përcaktohet duke pasur parasysh kushtet e terrenit, stabilitetin gjeoteknik dhe duhet të garantojë ndotjet për rastet aksidentale, të respektojë nivelet e përcaktuara sipas legjislacionit në fuqi për ndotje të ujërave sipërfaqësore, nëntokësore, të florës e të faunës dhe ndikimin në ekosistemin e zonës minerare dhe asaj përreth saj.

· Duke marrë në konsideratë rëndësinë e mbrojtjes së mjedisit duke menaxhuar mbetjet dhe reduktuar ndotjen në projekt akt është parashikuar mënyra e ruajtjes dhe dokumentimit të tyre nëpërmjet treguesve sasior dhe cilësor.
· Monitorimi i vazhdueshëm i veprimtarisë minerare të zotëruesve të lejeve minerare, nëpërmjet strukturave përgjegjëse, është shumë i rëndësishëm. Për të përmirësuar këtë shërbim në projekt akt është parashikuar që 60 pë qind e të ardhurave nga gjobat për shkeljet administrative t’u shkojnë strukturave që kanë verifikuar shkeljet.  

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është në përputhje me nenet 78 dhe 83, pika 1, të Kushtetutë së Republikës së Shqipërisë.

V.      VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektligji nuk përafron asnjë akt komunitar dhe nuk lidhet me zbatimin e ndonjë acquis specifik të BE-së.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Ky projekt-akt konsiston në miratimin e ndryshimeve të ligjit nr.10304, datë 15.07.2010, “Për sektorin minerar në Republikën e Shqipërisë” të ndryshuar, në mënnyrë që të përmirësohen dhe lehtësohen procedurat ligjore për shoqëritë që ushtrojnë veprimtari minerare në Republikën e Shqipërisë.

Amendimet  legjislative, të përfshira në draftin e projektligjit përfshijnë një sërë shtesash, përmirësimesh dhe riformulimesh, të cilat synojnë përditësimin e tij me zhvillimet e reja në fushën e veprimtarisë minerare.

· Në Nenin 1, është parashikuar zëvendësimi në ligj i fjalës “karrierë” me fjalët “minierë sipërfaqësore”, me qëllim saktësimin e këtij termi.

· Në nenin 2 janë parashikuar saktësime të disa përkufizimeve të nenit 2 të ligjit.
· Në nenin 3 është parashikuar zëvendësimi në pikën 4, të nenin 8, të ligjit, të fjalëve “nga ministria” me fjalët “nga strukturat përgjegjëse në bashkëpunim me ministrinë”, duke qënë se janë strukturat përgjegjëse të cilat propozojnë zonat minerare për planin e veprimit.

· Në nenin 4 janë parashikuar ndryshime dhe shtesa në nenin  9, të ligjit, me qëllim nxitjen e investimeve në kërkim – zbulim, duke parashikuar dhënien me procedurë të hapur të zonave për të cilat nuk ka informacion gjeologjik apo për të cilat ka informacion gjeologjik, por ka interes për studim më të hollësishëm dhe besueshmëri më të larte në lidhje me të dhënat për zonën.”

· Neni 5 parashikon zëvendësimin në pikën 12, të nenit 13, të ligjit , të fjalëve “jo më vonë se 30 ditë” me fjalët “jo më vonë se 40 ditë”, për arsye se afati i miratimit të .
· Në Nenin 6, është parashikuar heqja e fjalisë së fundit të pikës 5, së nenit 15, të ligjit, për shkak të parashikimit në Vendimin e Këshillit të Ministrave nr. 888, datë 27.12.2022 “Për rastet e dhënies në përdorim dhe për ndryshimin e kategorisë së përdorimit, procedurat dhe dokumentacioni përkatës për ndryshimet e sipërfaqeve dhe pakësimin në volum nga fondi pyjor kombëtar apo zgjerimin e tyre” të aplikimit në portalin e-albania. 

· “Brenda 10 diteve nga miratimi i lejes, zotëruesi i saj përgatit dokumentacionin përkatës dhe e dorëzon pranë ministrisë përgjegjëse per veprimtarinë minerare, e cila brenda 10 diteve përgatit aplikimin dhe e dërgon pranë ministrisë përgjegjëse per mjedisit.”
· Në nenin 7 është parashikuar të shtohet nënpika (dh), në pikën 1, të nenit 17,   me këtë përmbajtje:

“dh) të paraqesë kërkesë për pezullim të përkohshëm të veprimtarisë minerare deri në 1 vit, Kjo kërkesë vlerësohen nga struktura përgjegjëse dhe miratohet nga ministria. Zotëruesi i lejes minerare njoftohet për miratimin apo refuzimin e pezullimit brenda 20 ditëve nga paraqitja e kërkesës së tij. Afati i këtij pezullimi është pa të drejtë zgjatjeje dhe përcaktohet rast pas rasti në bazë të shkakut të pezullimit.

Në tre vitet e para të ushtrimit të veprimtarisë minerare, zotëruesi i lejes minerare nuk mund të paraqesë kërkesë për pezullim të përkohshëm.”

· Neni 8 ka parashikuar disa ndryshime në nenin 18, të cilat ndryshojnë disa afate, si dhe përcaktojnë detyrimin për paraqitjen për miratim në rastet e pezullimit apo ndërprerjes së veprimtarisë minerare.
· Në paragrafin e parë të gërmës “ç”, të pikës 1, fjalët “jo më vonë se 30 ditë kalendarike përpara përfundimit të vitit, llogaritur nga data e hyrjes në fuqi të lejes”, zëvendësohen me fjalët “jo më vonë se 40 ditë kalendarike përpara datës efektive të lejes”.
· Në gërmën “d”, të pikës 1, fjalët “të japë” zëvendësohen me “të paraqesë kërkesë për miratim nga ministria, me”.

· Në gërmën “dh”, të pikës 1, fjalët “të njoftojë” zëvendësohen me “të paraqesë kërkesë për miratim nga ministria,”.

· Në pikën 2, të nenit 18, fjala “pushimit” zëvendësohet me fjalën “ndërprerjes”.

· Në Nenin 9, është parashikuar heqja e fjalisë së fundit të pikës 10, së nenit 24, të ligjit, për shkak të parashikimit në Vendimin e Këshillit të Ministrave nr. 888, datë 27.12.2022 “Për rastet e dhënies në përdorim dhe për ndryshimin e kategorisë së përdorimit, procedurat dhe dokumentacioni përkatës për ndryshimet e sipërfaqeve dhe pakësimin në volum nga fondi pyjor kombëtar apo zgjerimin e tyre” të aplikimit në portalin e-albania. 

. 

· “Brenda 10 diteve nga miratimi i lejes, zotëruesi i saj përgatit dokumentacionin përkatës dhe e dorëzon pranë ministrisë përgjegjëse per veprimtarinë minerare, e cila brenda 10 diteve përgatit aplikimin dhe e dërgon pranë ministrisë përgjegjëse per mjedisit.”
· Neni 10 ka parashikuar ndryshime në nenin 25 të ligjit, të cilat ndryshojnë disa afate, si dhe përcaktojnë detyrimin për paraqitjen për miratim në rastet e pezullimit apo ndërprerjes së veprimtarisë minerare.

· Neni 11 ka parashikuar ndryshimin  e afatit të paraqitjes për miratim të planit vjetor të punës nga  “jo më vonë se 30 ditë kalendarike përpara përfundimit të vitit, llogaritur nga data e hyrjes në fuqi të lejes”, në “jo më vonë se 40 ditë kalendarike përpara datës efektive të lejes”.
· Neni 12 ka parashikuar përditësimin e  vlerës së garancisë financiare për zbatimin e planit të rehabilitimit përfundimtar të mjedisit.

· Neni 13 ka ndryshuar afatin e informacioneve mbi realizimin e prodhimit, investimeve, vlerën e produkteve të shitura, punimeve minerare të realizuara dhe gjithë operacioneve të kryera për rehabilitimin e mjedisit dhe menaxhimin e mbetjeve minerare, nga “tremujore” në “gjashtëmujore”.

· Në Nenin 14 është parashikuar afati i i realizimit të planit të rehabilitimit të sipërfaqes së shfrytëzuar minerare, i cili duhet të jetë jo më shumë se 18 muaj, si dhe kalimi i vlerës së  plotë të garancisë së rehabilitimit të mjedisit në favor të shtetit në rastet kur zotëruesi i lejes minerare, braktis zonën e lejes minerare per 18 muaj, ose nuk përfundon zbatimin e plotë të planit të rehabilitimit. 
· Në nenin 15 është parashikuar si do të ruhen dhe trajtohen nga ana e subjektit mbetjet minerare të ripërpunueshme në vendet e depozitimit të mineraleve metalorë, gjithashtu dhe dokumentacioni përkatës.

·  Neni 16 ka përcaktuar se të ardhurat nga gjobat për shkeljet e përcaktuara nga ky ligj i kalojnë në masën 60 për qind strukturës që ka verifikuar shkeljen, me qëllim përmirësimin e shërbimit në zbatim të këtij ligji, kurse 40 për qind i kalojnë shtetit. Kalimi i të ardhurave në buxhet bëhet sa herë që kryhen pagesat në bankë, duke respektuar raportin e lartpërmendur.

· Neni 17 ka shfuqizuar pikën 1, të nenit 46, pasi bie ndesh me nenin 47.
· Neni 18 ka parashikuar revokimin e lejes minerare nëse zotëruesi i lejes minerare pezullon për 1 vit ose ndërpret veprimtarinë minerare, pa miratimin e ministrisë.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohet Ministria e Infrastrukturës dhe Energjisë për zbatimin e këtij ligji.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga Ministria e Infrastrukturës dhe Energjisë dhe do të dërgohet  për mendim në Ministrinë e Drejtësisë dhe Ministrinë e Financave dhe Ekonomisë dhe Ministrinë e Turizmit dhe Mjedisit.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektligj nuk ka efekte financiare në buxhetin e shtetit.

ZËVENDËSKRYEMINISTËR 

                                                                                                                DHE

                                                                                                           MINISTËR

                                                                                                       Belinda Balluku

Relacion shpjegues për projektligjin “Për disa ndryshime dhe shtesa në ligjin nr. 10 304, datë 15.7.2010, “Për sektorin minerar në Republikën e Shqipërisë”, të ndryshuar



